
YASHIL MOLIYALASHTIRISHNING RIVOJLANISH TENDENSIYALARI HAMDA 

HOZIRGI AMALIYOTI: MILLIY KONTEKST  

 

ТЕНДЕНЦИИ РАЗВИТИЯ И СОВРЕМЕННАЯ ПРАКТИКА ЗЕЛЁНОГО 

ФИНАНСИРОВАНИЯ: НАЦИОНАЛЬНЫЙ КОНТЕКСТ 

 

DEVELOPMENT TRENDS AND CURRENT PRACTICES OF GREEN FINANCE IN THE 

NATIONAL CONTEXT 

 

Olimova Nodira Xamrakulovna – Qoʻqon universiteti, i.f.n., prof.  

 

Annotatsiya 

Ushbu ishda Oʻzbekistonning yashil moliyalashtirish tizimi, rivojlanish tendensiyalari va 

amaldagi holati tahlil qilinib, yashil obligatsiyalar, barqaror kreditlar va ekologik loyihalarni qoʻllab-

quvvatlash mexanizmlari oʻrganildi. Tadqiqot institutsional omillar, tartibga solish va investorlarga 

ragʻbatlarni baholab, yashil iqtisodiyotga oʻtishni tezlashtirish va ekologik barqarorlikni taʼminlash 

boʻyicha tavsiyalar beradi. 

Kalit soʻzlar: yashil moliya, yashil obligatsiyalar, barqaror kreditlar, ekologik loyihalar, 

Oʻzbekiston, barqaror rivojlanish 

 

В данном исследовании анализируется система зелёного финансирования в Узбекистане, 

тенденции развития и текущее состояние, с акцентом на зелёные облигации, устойчивые 

кредиты и механизмы поддержки экологических проектов. Оцениваются институциональные 

факторы, регулирование и стимулы для инвесторов, с предоставлением рекомендаций по 

ускорению перехода к «зелёной» экономике и обеспечению экологической устойчивости. 

Ключевые слова: зелёное финансирование, зелёные облигации, устойчивые кредиты, 

экологические проекты, Узбекистан, устойчивое развитие 

 

This study analyzes Uzbekistanʼs green finance system, development trends, and current state, 

focusing on green bonds, sustainable loans, and mechanisms supporting environmental projects. It 

evaluates institutional factors, regulations, and investor incentives, providing recommendations to 

accelerate the transition to a green economy and ensure environmental sustainability. 

Keywords: green finance, green bonds, sustainable loans, ecological projects, Uzbekistan, 

sustainable development 

 

Oʻzbekistonda yashil iqtisodiyot va yashil moliyalashtirish instrumentlarini rivojlantirish 

davlatning strategik ustuvor yoʻnalishlaridan biri hisoblanadi. Soha normativ-huquqiy va 

institutsional asoslari bosqichma-bosqich takomillashib, xalqaro standartlar va barqaror rivojlanish 

mezonlariga moslashtirilmoqda. Shu jarayonda normativ-huquqiy hujjatlarni tatbiq etish 

mexanizmlarini mustahkamlash, xususiy sektor ishtirokini kengaytirish va moliyaviy instrumentlarni 

diversifikatsiya qilish iqtisodiy-ekologik barqarorlikni taʼminlashda muhim rol oʻynaydi. Soʻnggi 

yillarda yashil moliya jahon miqyosida barqaror rivojlanishning asosiy drayveriga aylangan boʻlib, 

iqtisodiy faoliyatni ekologik xavfsizlik tamoyillari asosida moliyalashtirishni taʼminlaydi. 

Oʻzbekistonda yashil moliya mexanizmlari joriy etilib, normativ-huquqiy baza shakllantirilmoqda va 

xalqaro standartlarga moslashish boʻyicha islohotlar olib borilmoqda. Bu ekologik muammolarni 

kamaytirish, energiya samaradorligini oshirish va qayta tiklanadigan energiya manbalarini 

kengaytirish uchun barqaror moliyalashtirish vositalarining zarurligini koʻrsatadi. 

Iqlim oʻzgarishi siyosatini amalga oshirishga qaratilgan milliy strategiyalar barqaror 

rivojlanish, tabiiy resurslardan oqilona foydalanish, issiqxona gazlari chiqindilarini kamaytirish va 

ekologik xavfsizlikni mustahkamlashga yoʻnaltirilgan. Ular doirasida qayta tiklanadigan energiya 

manbalarini keng joriy etish, past uglerodli texnologiyalarni sanoatda qoʻllash, qishloq xoʻjaligida 

resurs tejamkor yechimlarni rivojlantirish va aholining ekologik madaniyatini oshirish ustuvor 

hisoblanadi. Iqlim oʻzgarishi iqtisodiy oʻsish, kambagʻallikni kamaytirish, barqarorlik va oziq-ovqat 

xavfsizligiga salbiy taʼsir koʻrsatadi, shuning uchun uning oqibatlarini yumshatish va yashil 

iqtisodiyotga oʻtish choralariga alohida eʼtibor qaratilmoqda. 

2023-yilda BMT Taraqqiyot Dasturi (BMTTD) va FTA hamkorligida “Davlat byudjeti 

xarajatlarini yashil tasniflash” uslubiyoti ishlab chiqildi. Ushbu yondashuv davlat xarajatlarining 

iqlim va atrof-muhitga taʼsirini aniqlash, shuningdek, “yashil” byudjetlashtirish tamoyillariga 

muvofiqligini baholash imkonini yaratadi, bu esa iqtisodiy siyosatni ekologik barqarorlik bilan 

uygʻunlashtirishning samarali instrumenti sifatida xizmat qiladi [5]. “Yashil” byudjetlashtirishda 

xarajatlar avvalo iqlim oʻzgarishi va atrof-muhitga ijobiy yoki salbiy taʼsiriga koʻra aniqlanadi va uch 

guruhga ajratiladi: iqlim oʻzgarishini yumshatish, iqlimga moslashish va boshqa atrof-muhit taʼsirlari. 

Har bir guruh tadbirlarning taʼsiri boʻyicha baholanadi. Bu tamoyillar xarajatlarni iqlimga taʼsiri 

asosida tasniflashning mantiqiy davomidir va u bosqichma-bosqich yondashuv orqali joriy etiladi. [6] 

Yashil byudjetlashtirish ikki bosqichdan iborat boʻlib, davlat moliyasini ekologik barqarorlik 

tamoyillari asosida rejalashtirish mexanizmini tashkil etadi. Birinchi bosqichda xarajatlar issiqxona 

gazlarini kamaytirish, iqlimga moslashuv, suv va tabiiy resurslardan oqilona foydalanish, aylanma 

iqtisodiyot prinsiplari, atrof-muhit ifloslanishini kamaytirish va bioxilma-xillikni himoya qilish kabi 

ustuvor yoʻnalishlar boʻyicha baholanadi. Ikkinchi bosqichda moliyaviy resurslarning ekologik va 

iqlimiy maqsadlarga haqiqiy taʼsiri aniqlanadi va xarajatlar ijobiy, aralash yoki salbiy taʼsirli 

toifalarga ajratiladi. Bu tasnif moliyaviy oqimlarning ekologik samaradorligini oshirish, byudjetning 

“yashil” tarkibini aniqlashtirish va barqaror rivojlanish strategiyasi bilan uygʻunlashtirish imkonini 

beradi. 

Ikkinchi darajadagi tasnifda byudjet satrining atrof-muhitga taʼsirini toʻgʻridan aniqlash 

mumkin boʻlmagan hollarda qoʻshimcha maʼlumotlardan foydalaniladi. Qayta tiklanuvchi energiya, 

resurslarni tejash va iqtisodiyotning iqlimga chidamliligini oshirishga yoʻnaltirilgan chora-tadbirlar 

orqali davlat byudjeti xarajatlari ortmoqda. Iqlim byudjetini belgilash maʼlumotlariga koʻra, 2024-

yilga moʻljallangan jami xarajatlarning 35060,1 milliard soʻmi yoki 11,2 foizi iqlim oʻzgarishi bilan 

bogʻliq xarajatlarga toʻgʻri keladi [6]. 

Biroq, BMT Taraqqiyot Dasturi (BMTTD) hisob-kitoblariga koʻra, iqlim oʻzgarishi oqibatlarini 

yumshatish boʻyicha zarur chora-tadbirlar uchun moliyalashtirish hajmi 5,8 milliard AQSh dollaridan 

oshadi. 2030-yilgacha iqlimga moslashish chora-tadbirlari uchun esa umumiy moliyaviy ehtiyoj besh 

asosiy tarmoq – suv, qishloq xoʻjaligi, sogʻliqni saqlash, favqulodda vaziyatlar va binolar – hamda 

uchta hududiy moslashuv rejasi (Qoraqalpogʻiston Respublikasi, Buxoro va Xorazm viloyatlari) 

asosida taxminan 18 milliard AQSh dollarini tashkil etadi. 

Shu bilan birga, 2030-yilgacha iqlimga moslashish chora-tadbirlari uchun byudjetdan ajratilgan 

davlat mablagʻlari taxminan 8 milliard AQSh dollarini tashkil etsa, BMTTD tomonidan amalga 

oshirilayotgan loyiha doirasida ishlab chiqilgan va Yashil iqlim jamgʻarmasi Tayyorlov dasturi 

doirasida moliyalashtiriladigan Moliyaviy va investitsiya strategiyasida belgilanganidek, qoʻshimcha 

10 milliard AQSh dollari jalb etilishi lozim. Bu holat iqlimga moslashuv va yashil moliyalashtirish 

boʻyicha davlat va xalqaro moliyaviy resurslarning muvofiqlashtirilgan va kompleks yondashuvini 

talab qiladi [6]. 

Yashil moliya vositalarining samaradorligini baholashda ularning “yashil” ish oʻrinlarini 

yaratishga qoʻshayotgan hissasi indekslar va kompleks indikatorlar orqali oʻlchanadi. Har bir 

instrument sektorial kesimda alohida tahlil qilinib, moliyalashtirishning real iqtisodiyotga taʼsiri 

aniqlanadi. Oʻzbekistonda tizim toʻliq shakllanmagan boʻlsa-da, soʻnggi yillarda institutsional va 

huquqiy islohotlar orqali “yashil iqtisodiyot” tamoyillari joriy etilib, qayta tiklanadigan energiya, 

energiya samaradorligi va ekologik loyihalarni moliyalashtirish mexanizmlari yoʻlga qoʻyildi: 

1. 2021-2050 yillarga moʻljallangan iqtisodiyotni karbonsizlantirish boʻyicha uzoq muddatli 

strategiya ishlab chiqilmoqda. 

2. Oʻzbekiston Respublikasi Prezidentining 2019-yil 4-oktyabrdagi PQ-4477-sonli qarori bilan 

“Yashil iqtisodiyotga oʻtish strategiyasi” tasdiqlanib, barqaror iqtisodiy oʻsishni taʼminlash boʻyicha 

strategik yoʻl xaritasi belgilandi. Strategiya suv resurslarini boshqarish, energiya samaradorligini 

oshirish, irrigatsiya tizimlarini modernizatsiya qilish, yashil bandlikni rivojlantirish va iqtisodiyotni 

karbonsizlantirish kabi ustuvor yoʻnalishlarni oʻz ichiga oladi. 

3. Oʻzbekiston Respublikasi Prezidentining 2022-yil 2-dekabrdagi PQ-436-sonli qarori [1] 

“Yashil iqtisodiyotga oʻtish” strategiyasining mantiqiy davomi boʻlib, Yangi Oʻzbekiston taraqqiyot 

strategiyasi doirasida yashil va inklyuziv iqtisodiy oʻsishni taʼminlashga qaratilgan. Qaror qayta 

tiklanuvchi energiya manbalaridan foydalanish, resurslarni tejash va issiqxona gazlari chiqindilarini 

kamaytirish boʻyicha asosiy chora-tadbirlarni belgilaydi. 2030-yilgacha YaIM birligiga nisbatan 

issiqxona gazlari chiqindilarini 2010-yil darajasidan 35 %ga kamaytirish, qayta tiklanuvchi energiya 

quvvatini 15 GVt.ga yetkazish va ularning elektr energiyasidagi ulushini 30 %dan oshirish 

rejalashtirilgan. Sanoatda energiya samaradorligini kamida 20 % oshirish, energiya sarfini 30 % 

kamaytirish, suv tejovchi sugʻorish texnologiyalarini 1 million gektarda joriy etish, yiliga 200 million 

koʻchat ekish va oʻrmon fondi zaxiralarini 90 million kub metrdan oshirish ham nazarda tutilgan. 

Ushbu chora-tadbirlar ekologik barqarorlik va yashil iqtisodiyot rivojini taʼminlashda muhim 

ahamiyatga ega. [2]. 

Qattiq maishiy chiqindilarni 65 %dan ortiq qayta ishlash aholining sanitariya va ekologik 

holatini yaxshilashga xizmat qiladi. Qaror sanoat tarmoqlarida “yashil” iqtisodiyotga oʻtish va 

energiya tejamkorligini taʼminlash konsepsiyasini, 2030-yilgacha “yashil” iqtisodiyot va oʻsishni 

rivojlantirish harakatlar rejasini hamda 2022-2026-yillarga moʻljallangan energiya tejash maqsadli 

koʻrsatkichlarini tasdiqlaydi. Shu bilan birga, hujjatda “yashil” iqtisodiyotni rivojlantirish uchun 

masʼul davlat organlari va ularning vazifalari ham belgilangan. 

4. Oʻzbekiston Respublikasi Prezidentining 2023 yil 11 avgustdagi PQ-362-sonli “Iqlim 

oʻzgarishi va tabiiy ofatlar xavfiga nisbatan milliy harakatlar rejasini ishlab chiqish hamda samarali 

amalga oshirishni tashkil etish toʻgʻrisida” gi Qarori bilan  Iqlim oʻzgarishi boʻyicha Prezident 

Kengashi orqali Milliy harakatlar rejasini ishlab chiqish va amalga oshirish, shu jumladan, 2-MDCni 

amalga oshirish vazifasi yuklatilgan [1].  

Shunga qaramay, mamlakatning ichki moliya bozorida yashil obligatsiyalar, bank kreditlari, 

investitsiya vositalari va ekologik yoʻnaltirilgan moliyaviy mahsulotlar hali yetarli darajada 

rivojlanmagan. Kelgusida normativ-huquqiy bazani yana takomillashtirish, moliyaviy institutlarning 

ekologik masʼuliyatini kuchaytirish, ESG (Environmental, Social, Governance) tamoyillarini keng 

joriy etish hamda xususiy sektor faolligini oshirish orqali Oʻzbekistonda yashil moliyalashtirish 

salohiyati sezilarli darajada ortishi kutilmoqda. 

Iqlim oʻzgarishi iqtisodiy oʻsish, kambagʻallikni qisqartirish, ekologik va oziq-ovqat 

xavfsizligiga salbiy taʼsir koʻrsatmoqda. Shu sababli, iqlim oʻzgarishi oqibatlarini yumshatish, 

“yashil” va inklyuziv iqtisodiy oʻsish modeliga oʻtishni jadallashtirish hamda ularga moslashish 

choralari kuchaytirildi. 2021-yil dekabridan 2024-yil sentyabrigacha boʻlgan davrda “yashil” 

iqtisodiyot strategik maqsadlarini moliyaviy taʼminlash uchun zarur huquqiy asoslar yaratildi. 

Davlat byudjeti xarajatlarining 2023-2025-yillardagi koʻrsatkichlarini “yashil” 

byudjetlashtirish tamoyillari asosida tasniflash natijalari shuni koʻrsatadiki, “A” toifadagi xarajatlar 

ulushi 2023-yildagi  13,9% dan 2024-yildagi 10,2% ga pasaygan boʻlsa, “D” toifadagi xarajatlar 

ulushi esa   83,2% dan 86,7% ga oshgan. [3]  

2020-2024-yillarda iqlimga oid byudjet xarajatlari 14878,9 mlrd soʻmdan 729,3 mlrd 

soʻmgacha kamaygan. Bunga xalqaro grantlar, kreditlar va xususiy investitsiyalarni jalb etish hamda 

loyihalarning qurilish va jihoz xaridlari kabi siklik xususiyatlari sabab boʻlgan. Shu bilan birga, 

iqlimga ijobiy taʼsir koʻrsatadigan byudjet xarajatlari mutlaq qiymatda oʻsish tendensiyasini saqlab 

qoldi. Iqlim-ijobiy xarajatlarining davlat byudjeti umumiy xarajatlari va YaIMdagi ulushi 2020-

yildagi 10,3 va 2,5 foizdan 2022-yilda 11,1 va 3,0 foizgacha oʻsgan boʻlsa, 2022-2024-yillarda bu 

koʻrsatkichlar 0,2 va 0,05 foizga tushib qoldi hamda 729,34 milliard soʻmni tashkil etdi. [3]  

Qayta tiklanuvchi energiya manbalaridan foydalanish, resurslarni tejash va iqtisodiyotning 

iqlimga chidamliligini oshirishga qaratilgan davlat byudjeti xarajatlari ortib bormoqda. 2024-yilga 

moʻljallangan jami xarajatlarning 35060,1 mlrd. soʻmi (11,2 %) iqlim oʻzgarishi bilan bogʻliq 

tadbirlarga yoʻnaltiriladi. BMTTD hisob-kitoblariga koʻra, iqlim oʻzgarishini yumshatish uchun zarur 

moliyalashtirish 5,8 mlrd. AQSh dollaridan ortiqni tashkil etadi, 2030-yilgacha esa besh tarmoqqa 

(suv, qishloq xoʻjaligi, sogʻliqni saqlash, favqulodda vaziyatlar, binolar) va uchta hududiy moslashish 

rejasiga (Qoraqalpogʻiston, Buxoro va Xorazm) muvofiq jami 18 mlrd. AQSh dollariga teng 

moliyaviy ehtiyoj talab etiladi.  

2030-yilgacha iqlimga moslashish chora-tadbirlari uchun davlat byudjetidan ajratiladigan 

mablagʻ taxminan 8 mlrd. AQSh dollarini tashkil etadi, shuningdek BMTTD va Yashil iqlim 

jamgʻarmasi tayyorlagan Moliyaviy va investitsiya strategiyasiga koʻra loyiha uchun qoʻshimcha 10 

mlrd. AQSh dollari jalb qilinishi zarur. Oʻzbekiston yashil iqtisodiyotga oʻtishni moliyalashtirishda 

bir qator afzalliklarga ega boʻlib, davlat tomonidan chiqariladigan mavzuni (suveren) obligatsiyalar 

orqali qarz majburiyatlari kupon stavkasi boʻyicha toʻlanadi. Rivojlanayotgan bozor iqtisodiyotiga 

ega mamlakatlarda rasmiy rivojlanish yordami mavjud boʻlmagan joylarda korporativ mavzuni 

obligatsiyalar emissiyasi ustunlik qilsa, Oʻzbekiston kabi huquqiy davlatlarda davlat sektori 

emissiyalari suveren obligatsiyalar emissiyasining yarmidan ortigʻini tashkil etadi [4]. 

Xulosa sifatida aytish mumkinki, Oʻzbekistonda yashil moliyalashtirish tizimi hali toʻliq 

shakllanib ulgurmagan boʻlsa-da, soʻnggi yillarda amalga oshirilgan islohotlar natijasida mazkur 

yoʻnalishda muayyan qadamlar qoʻyildi. Davlat siyosatida “yashil iqtisodiyot” tamoyillarini joriy 

etish, qayta tiklanadigan energiya manbalarini rivojlantirish va xalqaro moliyaviy institutlar bilan 

hamkorlikda ekologik loyihalarni moliyalashtirish ishlari yoʻlga qoʻyilgan. Shunday boʻlsa-da, ichki 

moliya bozorida yashil obligatsiyalar, bank kreditlari va investitsiya vositalari hali yetarlicha 

rivojlanmagan. Kelgusida meʼyoriy-huquqiy bazani takomillashtirish, moliyaviy institutlarning 

ekologik masʼuliyatini kuchaytirish va xususiy sektor ishtirokini kengaytirish orqali Oʻzbekistonda 

yashil moliyalashtirishning imkoniyatlari sezilarli darajada oshishi kutilmoqda. 

Oʻzbekistonda yashil moliyalashtirish amaliyoti va uning siyosiy asoslari izchil rivojlanmoqda. 

Ekologik barqaror rivojlanishga oʻtish uchun muhim huquqiy, moliyaviy va institutsional 

mexanizmlar yaratilmoqda, shuningdek bozor infratuzilmasini takomillashtirish, standartlarni joriy 

etish va moliya sektorining malakasini oshirish ishlarini davom ettirish zarur. Oʻzbekiston yashil 

moliya tizimini rivojlantirishda mintaqada yetakchi boʻlish salohiyatiga ega boʻlib, kelgusida 

islohotlar yanada tezlashishi kutilmoqda. 

